
'Orpoaren proba', osoagoa

Fibrosi kistikoa EAEko jaioberrien baheketa programan sartu dute, gaixoen bizi-kalitatea hobetu ahal izateko. 

Jon Rejado - Gasteiz

Fibrosi kistikoa duten jaioberrien detekzioa hasiko du Eusko Jaurlaritzako Osasun Sailak datorren asteazkenean, jaioberrien baheketa programaren bitartez. 1982. urtetik indarrean dagoen programa horren bidez beste hiru gaixotasun detektatzen dira gaur egun, eta lau egun barru, fibrosi kistikoa ere bilatuko dute. Helburua erraza bezain garrantzitsua da, gaixotasunak eragin ditzakeen arazoak atzeratzea eta horien larritasuna gutxitzea. Gaixoen bizi-kalitatea hobetzea, alegia. Jaioberrien baheketa programa 1982. urtean hasi zuen Eusko Jaurlaritzako Osasun Sailak, eta «orpoaren proba» esaten zaio, jaioberriei orpoan egindako ziztada txiki baten bidez lortzen baitituzte odol laginak.

Fibrosi kistikoa ondoretasunezko eritasun kronikoa da. Gaixotasuna duen jaioberriak aldaketak izan dituzten bi gene jaso ditu gurasoengandik; bat amarengandik eta bestea aitarengandik. Gaixotasun horrek bi alorretan eragiten du, digestioaz arduratzen diren organoetan eta biriketan. «Tratamendua azkar hastea funtsezkoa da, pertsona maila guztietan ondo gara dadin», nabarmendu zuen Itziar Astigarraga Gurutzetako Ospitaleko Pediatria Zerbitzuko buruak atzo Gasteizen emandako prentsaurrekoan. 

Fibrosi kistikoak ez du eragin bera gaixo guztiengan, baina digestioa egiteko zailtasunak eragiten dituenean jaioberriaren garapena arriskuan jar dezake. Jaioberrien bahetze programa lehen pausoa baino ez da. Gaixotasunaren zantzua duen odol lagin bat atzematen denean, beste analisi bat egiten zaio emaitza baieztatzeko. Bigarrenean ere emaitza positiboa bada, Gurutzetako Ospitalean dagoen EAEko Fibrosi Kistikoaren Unitatera joan beharko du jaioberriaren familiak haurrarekin, gaixotasuna baieztatzeko azken analisiak egin eta beharrezko laguntza jasotzeko.

Eusko Jaurlaritzako Osasun Sailak hartutako neurria txalotu du Fibrosi Kistikoaren Aurkako EAEko Elkarteak. «Denbora behar izan dute pausoa emateko, baina oso pozik gaude; abantaila handia da lehen unetik tratamendua jasotzea», azaldu du Jose Luis Bergarak, elkarte horretako presidenteak. Azken hamarkadetan administrazioen lanari eta elkarteei esker aurrerapen asko egin direla nabarmendu du. «Fibrosi kistikoa umeen gaixotasuna zen garai batean, baina egun 30 eta 40 urte artean bizi dira». 

Dena den, aurrerapenekin pozik egon arren oraindik ere zer hobetua badagoela gogorarazi du Bergarak. Arnas fisioterapia, adibidez, botikak bezain garrantzitsua dela adierazi du, baina hainbatetan egiteko hori zaila dela nabarmendu du. Eguneroko lana da, eta kasu batzuetan gurasoentzat ezinezkoa da lan hori behar bezala egitea. Hortaz, arnas fisioterapia ikastetxearen inguruan Hezkuntza Sailak eta Osasun Sailak 2007an sinatutako hitzarmena garatzearen alde dago Bergara; hala ere, hori lortzea zaila dela onartu du.

Zerrenda luzatzeko prest
Osakidetzaren baheketa programaren bitartez, hasiera batean bi gaixotasun bilatzen zituzten, 2007an beste eritasun bat gehitu zuten, eta, orain, datorren asteazkenetik aurrera, fibrosi kistikoa ere egongo da zerrenda horretan. Etorkizunera begira, jaioberrien baheketa programara gaixotasun gehiago gehitzea aztertzen ari dira osasun agintariak.

«Gaixoen bizi-kalitatea hobetzen saiatuko gara detekzio azkarraren bidez, aukera hori dagoen kasuetan», aurreratu du Mercedes Estebanez Eusko Jaurlaritzako Osasun Publikoko zuzendariak. Egun, detektatzen diren gaixotasunekin hori bera gertatzen da, erien bizitza erosoagoa izaten da, eta hobea, eta fibrosi kistikoaren kasuan ere, gaixoen bizi-kalitatea hobetzeko aukera emango du analisiak, adituen aurreikuspenen arabera.

Baheketa programan Arabako, Bizkaiko eta Gipuzkoako jaioberri guztiak sartzeko lan egiten du Osasun Sailak. Ospitale publikoetako amategietan aritzeaz gain, ospitale pribatuekin ere lan egiten du, eta kasu guztietan hamabost eguneko epean analisiak egin eta emaitzak helarazten dira.

Zerrenda

JAIOBERRIEN BAHEKETA 
Orain arte honako jaiotzetiko gaixotasun hauek detektatu dizkie Osakidetzak haur jaio berriei, jaio eta egun gutxira orpoan egiten zaien ziztadaren bitartez. Datorren asteazkenetik aurrera fibrosi kistikoa gehituko zaie.

Sortzetiko hipotiroidismoa. 3.700 jaiotzatik kasu bat agertzen da. 1982. urtetik 135 kasu detektatu dira Araban, Bizkaian eta Gipuzkoan.

Fenilzetonuria. 13.000 jaiotzatik kasu bat agertzen da. 1982tik 34 kasu detektatu dira.

Kate ertaineko deshidrogenasa Azil CoA-ren eskasia. 2007an sartu zuten gaixotasun hori baheketa programan. Gaixorik ez, baina gaixotasunaren eramaile diren bi kasu detektatu dituzte. 

